
Inusa bashina Zɔnadini 
 Zɔnadi yãfì Amitai ni Inusani ì kɛ:̀  Kpɛtɛ ǹ yaa fara ashi Niniva, 
ǹ kasheedika'àni ǹ kɛ, à vãnikɛnaa ma lì.  Ye Inusa bashì 
Zɔnadini ì miikà Taashishima. Ka ì bùru Yafa, ì guru'imu wà 
gubɛ, ibi yaa Taashishi. Ka ì findebù, ì gɛ  l̀u kũni gũnazɔ ka àbi 
yaa gubɛ. Ibi bashia Zɔnadini.  Zɔnadi utu gbãdaa dɛ   ̀ tekuma, 
ye la'utu gbãdaa kpɛt̀ɛ tekuma hari gúru waaji a wi.  Wohu 
gurukparadana ku ̀, gũpai bi ua ì dɔmaani, ye à guru ginaa asuna 
bɔb̀ɔ àbi kaa iwi, gúru nà kɛ futa. Inusa kĩn ì ìcɛ ì yà ì wùcɛ guru 
kucelu, ye iwerekɛ ì ì shìtɛ.  Gurukparadana gucɛ ashi yà ì ì lì ì 
kɛ:̀ Bɔ ́iwere mbi kɛa laalɛ? Kpɛtɛ ǹ wotukɛ n dɔmaama, wòbata 
dɔ ba inaa wo wɛrɛ waa ina wo bɔ gaalu. 
 Ye à fì kũni: À nu wò akɔ kpa wò dɔ  gũ ka gɛ  ẁoji kóhi lɛɛzɔ. 
Ka à akɔ kpà, ye ì Inusa ku ̀.  À ì làlu à kɛ:̀ Fiwoni, gũ kpacimi 
nni, nnimi gũ ka gɛ  ẁoji kóhi lɛ takazɔ. Dikina kpaci nta kɛ? N 
bɔ ̀maami? Cɛrɛ kpaci gucɛmi nni? Bè kpacimi nni?  Ì wì'àni ì 
kɛ:̀ Hibaranimi mani. Zɔnadi Ladu Musunadi ka teku kɛ ̀ kũni 
cɛrɛzɔ ye mata shishi.  Ye wohu gũnanɔ ku ̀, à nanii kpɛt̀ɛ, à 
kɛ'̀ini: Bɔyãaji n kɛ ̀ laalɛ? Gũ bɛna dɔ  ̀ka ibi bashia Zɔnadini, 
dun ì fì'àni laalɛ.  Í bi baa à zuzunaama, ye à ì làlu à kɛ:̀ Laala 
ye wó kɛa teku nà kɛ busãbusã?  Ì fì'àni: À ma shitɛ à ma zu 
tekulu, ì kɛa'ani busãbusã, zaaka ma dɔ  ̀ mani ye nù'àni utu 
gbãda lɛɛzɔ.  À ɔkà guru kparaaji dun àna bura, amaa àci fɔ ba, 
zaaka í ginaa bi baa à zuzunaama.  Ye à ù Zɔnadini à kɛ:̀ N yã 
nda Zɔnadi! M̀ba wo kakacɛ gucɛ lɛ hundi bɔnaa yãajiba. 
Zɔnadi, m̀ba wo taaliwa nigɔ ni gaa yãajiba, zaaka n n zũnwinaa 



 

kɛẁoni.  À Inusa shìtɛ à ì zù tekulu, ye i ginaa gbãdaa wùcɛ.  

Zɔnadi gbãda yã ye tù gũnanɔ wohumà nɔɔnɔɔ, ye à sãmakɛ'̀ini 
à ladà'ini. 
  Zɔnadi tù zɔ  ̀ashi nù ì Inusa mɔ,̀ ye ì kɛ ̀zɔ  ̀ginaa gbɛrɛɛlu ɛmɛ 
à gãɔni à. 

 

Inusa wotukɛna zɔ ̃̀ gbɛrɛɛlu 
 Ka ì bii zɔ  ̀ginaa gbɛrɛɛlu Inusa wotukɛ ̀Zɔnadi ì Laduma ì kɛ:̀ 

 Ma lɛzù Zɔnadiji má bii kankamilu, 
ye ì wìmani, 
biina lee ɛr̀ɛɛlu ma ù'ini, 
ye ì ma yã mà. 
 N ma zù teku i sàalu 
hari i cɛrɛ, 
ibisa shìamama kũni ikpakonazɔ, 
í bucɛbà ma miima. 
 Ma kɛ ̀ma yã ba bii n zũnlu mɔnɔba, 
amaa má cɛ  ɛa mà wɛrɛshiikɛ n kpɛzɔ ka bii duna. 
 Í ku ̀mani ma lɔkɔma, 
í ma mɔ,̀ 
balu shɛ  ɛ fɛ  f̀ɛ   ma miima. 
 Ma su ̀tɛ   hari kasa ashina kucelu, 
lee jɛrɛ bii tanamama hari dipai. 
Ye n ma bɔ ̀lɔagalu, 
n ma miishì, Zɔnadi ma Ladu. 
 Ka ma hundii waaji a incɛ, 
Zɔnadi, ma zũndɔ ̀n yãma, 



 

ye ma wotukɛ'̀mma, 
ì n lì zaa n koru ka bii duna. 
 Gũna ka tà sãmakɛ dɔmanama ba albalika zɔba, 
 amaa mani, má sãmakɛa'mma kũni saabukpanaazɔ, 
ladanaa ka ma kɛ'̀mma má findebua. 
Zɔnadi ye tà gũna faabakɛ. 

  Zɔnadi yãfì zɔ  ̀ginaani, ye ì Inusa mɛshɛkɛrɛkɛ ̀garaama. 

 

Inusa yana Niniva 
 Zɔnadi yãfì Inusani tara fiadibi ì kɛ:̀  Kpɛtɛ ǹ yaa fara ashi 
Niniva, yã ka ma fì'nni ǹ kasheedika.  Ye Inusa kpɛt̀ɛ ì yà Niniva 
laaka Zɔnadi fì'ini. Niniva kĩn fara ashimi nɔɔnɔɔ. Fara ginaa 
buranaa tà buru di à.  Ì gɛ   ̀ fara ginaalu ì tà di du, ye ì ɔkà 
kasheedikanaani ì kɛ:̀ Di keefia ye gbɛɛ̀gũ ka Ladu Niniva 
wia.  Niniva gũna Ladu yã shì, ye à lɛ'irina kasheedikà à zagara 
kàka à duwɛrɛma, nitɛ  nɛna kũni marenazɔ. 
 Ka ì baalu Niniva kiri lì, ì kpɛt̀ɛ ì tukufaama ì ì godo gɔ bishɛɛ 
fùru ì zùku, ì zagara kà ì duwɛrɛma ì àcɛ cɛciilu.  Ì kɛ ̀wòna 
kasheedika Niniva wòna kɛ:̀ Kiri kũni ì ibanazɔ dɔɔka kà à kɛ:̀ 
Gucɛna kũni tubɔnazɔ pai, fɔbinaa naba gɛ   à lɛluba, ànaba 
imiba.  Gucɛna kũni tubɔnazɔ nà zagara kaka à duwɛrɛma pai, 
àna wotukɛ Laduma takpanaazɔ. Gũpai nà bɔ ̀ì jɛrɛ vãnima, ina 
ɔɔbɔ yã gbãdaalu.  Dí ye dɔ  ̀inaa wo indawɛrɛ waa ina zũmfanaa 
sori, ì zũmfudaa nà incɛ, wó bɔa gaalu?  Fɔ ka à kɛ ̀Ladu wà, 
laaka à bɔ ̀à jɛrɛ vãnima, ye ì à indawɛrɛ wà, asoro ka ì fì a 
kɛa'àni ici tu ina à lì mɔnɔba. 



 

Zɔnadi gucɛna indawɛrɛwana dadana Inusani 
 Yã ginaa kɛ ̀Inusani za nɔɔnɔɔ, ye ì zũn fà.  Ì wotukɛ ̀Zɔnadima 
ì kɛ:̀ N yã nda Zɔnadi! Maci yã ginaa fi zaa ma cɛrɛluba dee? 
Bɛɛ yãaji ma gĩnaakɛ ̀ma bashì mabi yaa Taashishi fa! Zaaka ma 
dɔ  ̀n suru zɔ kũni indawɛrɛzɔ. N zũn bata fa kyãakyãaba, n 
nɔɔkɛɛ zɔ gbãa, nta n zũmfanaa bɔ n zũnlu.  Bɛcɛrɛ Zɔnadi, ǹ 
ma shitɛ, zaaka gaa nɔɔmani ì kpà màgũ bii hundiizɔla.  Zɔnadi 
kɛ'̀ini: Ì nɔɔ ǹ zũn fa dee? 
 Inusa bɔ ̀ faralu, ì àcɛ usɔ bɔgu. Ì lala buka kɛ ̀gubɛ, ì gɛ  l̀u, ibi 
waa fɔ ka fara ginaa lia.  Ye Zɔnadi tù jinikpɛ kpɛt̀ɛ ì uraa kɛ ̀
Inusama, dun ì taabi nà labu. Jinikpɛ ginaa yã Inusa zũn kɛ ̀nda 
nɔɔnɔɔ.  Ka di kɛ  ,̀ ye Ladu tù kɔkɔɔ nù ì jinikpɛ ginaa jɛ  ,̀ ye ì 
utufà.  Ka usɔ ɔ gbãdaku ̀, Ladu bɔ ̀utu fudaazɔ usɔ bɔgu, ye usɔ ɔ 
bi ì wãa ì miima. Ì gbãdaa ìncɛ, ye ì waaji a ga ì kɛ:̀ Gaa nɔɔmani 
ì kpà màgũ bii hundiizɔla.  Ye Ladu kɛ'̀ini: N zũmfana jinikpɛ 
bɛɛ yãaji jɛrɛ zɔ dee? Ye ì kɛ:̀ Ì jɛrɛ zɔ, ma zũmfanaa bùru mà 
ga.  Ye Zɔnadi kɛ'̀ini: Jinikpɛ ka nci ì taabikɛba, ba nni ye tù ì 
bɔ ̀ì ashikɛb̀a, ye mbi ì indawɛrɛ waa. Ì kpɛt̀ɛ gãɔni du, ye ì ìncɛ 
gãɔni du.  Mani kĩn, iba nɔɔ mà fara ashi Niniva indawɛrɛ waba 
dee? À gũna ka ci à ɔbicɛɛ dɔ  kũni nnɔ ɔjɛngɛɛzɔba à kpà dubu 
keesɔɔduula (120 000), mɔnɔ à tubɔna gbãa. 
 


